
 � Qabaqcıl dünya dövlətlərinin təcrübəsi sübut edir 

ki, konstitusiyada edilən dəyişikliklər, bir qayda olaraq, 
ölkənin sosial-iqtisadi, ictimai-siyasi reallıqlarından və 
gələcək davamlı inkişaf perspektivlərindən irəli gəlir. 
Cəmiyyətdə davamlı olaraq baş verən siyasi, iqtisadi, mədəni 
xarakterli yeniləşmə fonunda ölkənin qarşısında duran 
müxtəlif xarakterli vəzifələrin  yerinə yetirilməsi üçün,  təbii 
ki, dövlət orqanlarının səmərəli fəaliyyətini tənzimləyən 
hüquqi baza da təkmilləşdirilir.

1995-ci ildə ümummilli lider 
Heydər Əliyevin birbaşa rəhbərliyi 
altında hazırlanmış Azərbaycan 
Respublikası Konstitusiyasının 
qəbul olunması ilə ölkədə konsti-
tusionalizmin əsası qoyulmuşdur. 
İstənilən müasir ölkədə olduğu 
kimi, Azərbaycan Respublikasında 
da Konstitusiya ali dəyərdir və onun 
prinsipləri ictimai münasibətləri 
müəyyənləşdirən mərkəzi element 
rolunda çıxış edir. Konstitusiya-
nın qəbulundan sonra ölkəmizdə 
ictimai-siyasi münasibətlərin real 
tənzimlənməsi imkanı meydana 
gəlmişdir.

Azərbaycan Respublikasının 
Konstitusiyası tariximizin ən yaxşı 
elementlərini  və müasir dövlətin ən 
səmərəli fəaliyyət mexanizmlərini 
əhatə etmişdir. Bu mükəmməl 
sənədin qəbulu ulu öndərin 
Azərbaycan xalqı, dövlətçiliyi 
qarşısında tarixi xidmətlərindən biri 
idi. Yeni konstitusiya Azərbaycan 
dövlətinin qarşısında duran siya-
si, iqtisadi və sosial prioritetlərin 
ardıcıl gerçəkləşdirilməsini 
şərtləndirmişdir. 

Azərbaycan Respublikasın-
da dövlət idarəçiliyinin hüquqi 
əsaslarının təkmilləşdirilməsi 
problemi daim diqqət mərkəzində 
olmuşdur. Dövlət hakimiyyətinin 
fəaliyyətinin səmərəliliyinin 
davamlı olaraq yüksəldilməsi 
bunu sübut edir. Azərbaycan 
dövlətinin suverenliyinin və 
müstəqilliyinin əhəmiyyətli 
dərəcədə möhkəmlənməsi, vətəndaş 
cəmiyyətinin inkişaf etməsi, 
təminatlı ictimai sabitlik ölkəmizdə  
həyata keçirilən konstitusiya-hü-
quq islahatları ilə birbaşa bağlı 
olmuşdur. Nəzərə almaq lazımdır 
ki, dövlətin hərtərəfli inkişafı, həm 

də xarici amillərdən asılıdır. Bu 
baxımdan dövlətin dinamik dəyişən 
xarici şəraitə uyğunlaşması üçün 
müvafiq hüquqi islahatların həyata 
keçirilməsi tələb olunur. 

Konstitusiyanın cəmiyyətin 
müxtəlif sahələrində baş verən 

dəyişikliklərə adekvatlılığı sabit 
və davamlı inkişaf üçün mü-
hüm əhəmiyyət kəsb edir. Bunun 
nəticəsidir ki, Konstitusiya islahat-
ları cəmiyyətin inkişafına müvafiq 
olaraq vacib  xarakter alır. Bu, 
ictimai münasibətləri səmərəli 
tənzimləməyə imkan verir və de-
mokratik və hüquqi dövlətin etibarlı 
hüquqi mexanizmlərinin formalaş-
masını təmin edir. 

Azərbaycan Respublikasında 
2002-ci və 2009-cu illərdə ümum-
xalq səsverməsi – referendum yolu 
ilə Konstitusiyaya edilmiş əlavə və 
dəyişikliklər ölkəmizin siyasi və 
sosial-iqtisadi həyatında keyfiyyətcə 
yeni bir səhifənin açılmasını 
şərtləndirmişdir. Bu Konstitusiya 
islahatlarından sonra ölkəmizdə 
çoxsaylı yeni demokratik institutlar 
meydana gəlmiş və dinamik inkişaf 
etmişdir. İnsan hüquq və azadlıq-
larının qorunması sahəsində daha 
işlək və səmərəli mexanizmlərin 
tətbiqi üçün imkanlar əhəmiyyətli 
dərəcədə genişlənmişdir. 

Azərbaycan Respublikasında 
Konstitusiya islahatları dövlətin 
mütərəqqi inkişafına müvafiq 
şəkildə aparılır, ölkənin siyasi və 
sosial-iqtisadi prioritetlərinə cavab 
verir. Mövcud vəziyyət, həm də sü-
but edir ki, həyata keçirilmiş Kons-
titusiya islahatları Azərbaycanın 
dünya ictimaiyyətinə daha səmərəli 
inteqrasiyasına meydan açır, dövlət 
idarəçiliyinin daha səmərəli olma-
sını təmin edəcək qanunvericilik 
bazasının təkmilləşdirilməsi üçün 
real zəmin və imkanlar yaradır. 
Ölkəmizdə Konstitusiya islahatları 
həyata keçirilən zaman mütərəqqi 
beynəlxalq təcrübədən istifadə 
olunur.

Prezident İlham Əliyev ilin 

əvvəlində 2016-cı ildə dərin 
islahatların həyata keçiriləcəyinin 
anonsunu vermişdir. Təbii ki, ölkə 
Prezidenti xalqın sosial-iqtisadi 
rifahının daha da yüksəldilməsini, 
insan hüquq və azadlıqlarının daha 
etibarlı qorunmasını, ümumiyyətlə, 
ölkənin hərtərəfli dinamik inki-
şafını təmin edəcək islahatların 
həyata keçirilməsini nəzərdə tutur.  
Ölkədəki dayanıqlı inkişafı saxla-
maq, cəmiyyətdə gedən müxtəlif 
xarakterli dəyişikliklərə uyğunla-
şacaq dövlət idarəetmə modelinin 
mövcudluğunu təmin etmək üçün 
konstitusiya islahatlarını həyata 
keçirmək olduqca vacibdir. 

Bütün bu reallıqlar aydın 
göstərir ki, Prezident İlham 
Əliyevin bu il iyulun 18-də im-
zaladığı sərancamla Azərbaycan 
Konstitusiyasına dəyişiklik 
təşəbbüsü ilə çıxış etməsi ölkənin 
daha dinamik inkişafı, sosial-iqtisa-
di rifahın təminatlı yüksəlişi, insan 
hüquqlarına hörmət prinsipinin 
möhkəmlənməsi istiqamətində atıl-
mış növbəti addımdır. Ölkə başçı-

sının təşəbbüslərinin təhlili göstərir 
ki, onlar dövlət idarəçiliyinin çevik-
liyini əhəmiyyətli dərəcədə artıra-
caq və ölkə qarşısında duran siyasi, 
iqtisadi və sosial prioritetlərə daha 
səmərəli çatılmasını təmin edəcək. 

Dünya təcrübəsi aydın sübut 
edir ki, vitse-prezidentlik institutu 
dövlət idarəçiliyinin səmərəliliyinə 
və çevikliyinə xidmət edən əsas 
amillərdən biridir. Azərbaycan 
Respublikasının Prezidentinin 
səlahiyyət müddətinin yeddi 
ilədək artırılması təcrübəsi hazır-
da dünya miqyasında geniş tətbiq 
edilməkdədir. Ölkəmizin hazırkı 
dinamik inkişafı mərhələsində 
qarşıda duran böyük ideyaların 
reallaşdırılması üçün prezidentin 

səlahiyyət müddətinin artırılma-
sı zamanın tələbi kimi nəzərdən 
keçirilməlidir. Azərbaycan Respub-
likasında Prezidentin səlahiyyət 
müddətinin 5 ildən 7 ilədək 
uzadılması digər pozitiv tərəfləri 
ilə yanaşı, milli iqtisadiyyatın daha 
yüksək templə inkişafını təmin 
edəcək uzunmüddətli dərin islahat-
ların həyata keçirilməsi baxımından 
da olduqca əhəmiyyətlidir.

Dünyanın qabaqcıl təcrübəsi 
sübut edir ki, vitse-prezident-
lik institutu daha çevik dövlət 
idarəçiliyi sisteminin yaradılması, 
dərin sosial-iqtisadi islahatların 
həyata keçirilməsi baxımından 
olduqca səmərəli və zəruridir. Son 
illər ölkəmizdə həyata keçirilən 
genişmiqyaslı iqtisadi islahatlar 
vitse-prezidentlik institutunun yara-
dılmasını zamanın tələbi kimi qoy-
muşdur.  Vitse-prezidentlik institu-
tunun yaradılması bu istiqamətdə 
yeni bir səhifənin açılmasına imkan 
verəcəkdir. Ölkədə dərin sosial-iqti-
sadi islahatların həyata keçirilməsi 
ilə bağlı Prezidentin müvafiq 

qərarlarının dəqiqliklə yerinə 
yetirilməsi, qoyulan vəzifələrə və 
tapşırıqlara daha peşəkar yanaşma-
nın təmin edilməsi baxımından vit-
se-prezidentlik institutunun kifayət 
qədər təsirli rolu olacaqdır. 

Vitse-prezidentlik institutunun 
təsis edilməsində başlıca məqsəd 
ölkədə daha təkmil, dinamik 
idarəetmənin təmin edilməsindən 
ibarətdir. Bu institutun təsis 
edilməsindən sonra Azərbaycan 
Respublikası dünya iqtisadiyyatın-
da öz ciddi yerini və rolunu daha 
qətiyyətlə qorumaq imkanları əldə 
edəcək, icra hakimiyyəti sistemi-
nin funksionallığı nəzərəçarpacaq 
dərəcədə artacaq. 

Dünyanın əksər inkişaf etmiş 
ölkələrində prezidentin parlamenti 
buraxmaq səlahiyyəti dəqiq təsbit 
olunmuşdur. Yaxud, Azərbaycan 
Respublikasının Prezidentinin silah-
lı birləşmələrin də Ali Baş Koman-
danı olması NATO standartlarına 
tam cavab verir. Bütün bunlar aydın 
şəkildə sübut edir ki, Azərbaycan 
Respublikasının Konstitusiyasına 

ediləcək dəyişikliklər kifayət qədər 
mütərəqqidir və ölkənin daha dina-
mik və davamlı inkişafına xidmət 
edəcək. 

Təklif olunan dəyişikliklər 
əksəriyyəti insan hüquq və azad-
lıqları ilə bağlıdır. Diqqəti cəlb 
edən əsas məqamlardan biri də 
ondan ibarətdir ki, təklif olunan 
dəyişikliklər dövlət orqanlarının 
vətəndaşlarla münasibətdə daha 
həssas olmalarını təmin edəcək. 
Belə ki, Azərbaycan Respubli-
kasının Konstitusiyasının 68-ci 
maddəsinə aşağıdakı hissələrin 
əlavə edilməsi nəzərdə tutulur: 

– Hər kəsin dövlət orqanları-
nın ona münasibətdə özbaşınalığı 
istisna edən vicdanlı davranışına 
hüququ vardır; 

– dövlət, dövlət qulluqçuları 
ilə birlikdə dövlət qulluqçuları-
nın qanuna zidd hərəkətləri və 
hərəkətsizliyi nəticəsində insan 
hüquq və azadlıqlarına dəymiş 
ziyana görə və onların təminatının 
pozulmasına görə mülki məsuliyyət 
daşıyır. 

Yuxarıda qeyd etdiyimiz 
müddəanın bələdiyyələrə də şamil 
olunmasını təmin edəcək mü-
vafiq maddənin əlavə edilməsi 
nəzərdə tutulmuşdur. Həqiqətən, 
dəyişikliklərin əsas bloku insan hü-
quq və azadlıqlarının daha etibarlı 
təmin edilməsinə hesablanmışdır. 

Ümumiyyətlə, 
Azərbaycan Konstitusiyası-
na bundan əvvəl də edilmiş 
dəyişikliklər dövlətçiliyimizin 
möhkəmləndirilməsi, əldə olun-
muş sosial-iqtisadi uğurların 
arealının əhəmiyyətli dərəcədə 
genişləndirilməsi, insan hüquq və 
azadlıqlarının müdafiəsi sisteminin 
təkmilləşdirilməsi istiqamətində 
təsirli addımların atılmasını 
sürətləndirmişdir. 

Yeni islahatlar, hər şeydən öncə, 
Azərbaycan Respublikasında icra 
hakimiyyəti strukturunda zamanın 
və ölkənin dinamik inkişafının 
tələblərinə cavab verəcək institu-
sional dəyişiklikləri təmin edəcək. 
Göründüyü kimi, ölkənin hərtərəfli 
davamlı inkişafı istiqamətində daha 
səmərəli addımların atılması və 
daha ciddi keyfiyyət nəticələrinin 
əldə edilməsi üçün müvafiq konsti-
tusiya islahatlarının aparılması bir 
zərurətdir və zamanın tələbindən 
irəli gəlir. 

Elşad MIRBƏŞIROĞLU,  
Azərbaycan Respublikası 

Prezidenti yanında  Dövlət 
Idarəçilik Akademiyasının dosenti,   

siyasi elmlər üzrə fəlsəfə doktoru

Konstitusiya islahatı ölkənin daha dinamik  
və davamlı inkişafına xidmət edəcək

Balakən referenduma 
ciddi  hazırlaşır

116 yaşlı Fatma Səməddinova seçki 
məntəqəsinə özü gələcəyini bildirib

 � Respublikamızın sosial-iqtisadi 
inkişafının sürətləndirilməsində xüsusi rolu olan 
Balakən rayonunda istənilən ictimai-siyasi prosesə 
də lazımi reaksiya verilir və qarşıda duran vəzifələr 
yüksək səviyyədə öz həllini tapır. Ona görə də 
"Azərbaycan Respublikasının Konstitusiyasında 
dəyişikliklər edilməsi haqqında" Azərbaycan 
Respublikasının Referendum Aktı layihəsi rayon  
ictimaiyyəti tərəfindən geniş müzakirə edilir. 

Ümumxalq səsverməsində  
seçicilərin  hər hansı bir 
problemlə üzləşməməsi üçün  
onlara paylanılmış əyani 
vəsaitlərlə yaxından tanış 
olurlar.  Xatırladaq ki, MSK 
tərəfindən hazırlanmış təlimatlar 
və "Azərbaycan Respublikasının 
Konstitusiyasında dəyişikliklər 
edilməsi haqqında" Azərbaycan 
Respublikasının Referendum 
Aktının layihəsinə uyğun 
olaraq, Azərbaycan Respublika-
sının Konstitusiyasının ümum-
xalq səsverməsinə çıxarılan 
hissələrinin  təqdimatı kitabçası 
seçicilərin maarifləndirilməsi 
üçün dəyərli vasitədir. 109 saylı 
Balakən dairə seçki komissiya-
sının sədri Vahid Əliyev qeyd 
etdi ki,  kitabçalar səsvermədə 
iştirak edəcək hər bir ailəyə 
paylanılıb.

Dairə seçki komissiyası-
nın sədri   dedi ki, seçkilərin 
mütəşəkkil və problemsiz 
keçirilməsi üçün, ilk növbədə, 
maarifləndirmə işlərinə diqqət 
yetirilir. Həm məntəqə seçki 
komissiyalarının üzvlərinin, 
həm də seçicilərin əvvəlcədən 
maarifləndirilməsi səsvermə 
prosesini  xeyli asanlaşdırır.  
Dairənin 39 məntəqəsində 43 
min 555 seçici səs verəcək. 
8 məntəqədə veb-kameralar 
quraşdırılıb. Məntəqələrin 
hamısı seçki və referendum-
lara aid olan bütün texniki 
vasitələrlə təchiz edilib. 
Bütün məntəqələrdə səsvermə 
kabinələri quraşdırılıb. Dairə 
seçki komissiyasının üzvləri və 
məntəqə sədrləri üçün ikigün-
lük seminar, məntəqə seçki 
komissiyalarının üzvləri üçün 
isə, treninqlər keçirilib. Belə 
ki, həmin gün  səsvermənin 
başlanmasından protokolların 
doldurulmasına qədər olan bü-

tün fəaliyyət prosesi komissiya 
üzvlərinə izah olunub. 

Vahid müəllim xüsusilə 
vurğuladı ki, dairə üzrə 355 
nəfər ilk dəfə səs verəcək:  
– Bu  göstəricinin ötən 
seçkilərdəkindən çox olması 
ürəkaçan faktdır. Bundan başqa, 
yüzdən artıq yaşı olan 2 seçici-
miz var. 1900-cü ildə Şəkinin 
Baş Layısqı kəndində anadan 
olmuş, sonra Balakənin Qullar 
kəndinə gəlin köçmüş Fatma 
Qurban qızı Səməddinovanın 
116 yaşı var. O,  kənddəki 12 
saylı seçki məntəqəsinə özü 
gələcək. Tülü kəndinin sakini 
Mesed Hacı qızı Babayeva isə 
1904-cü il təvəllüdlüdür.

Vahid Əliyev dairədəki 
bütün məntəqələrdə hazırlıq 
işlərinin yüksək səviyyədə get-
diyini qeyd etsə də, biz konkret 
olaraq  bir neçə məntəqənin 
adını çəkmək istədik. Öyrəndik 
ki, Nəsimi adına məktəbdə 
yerləşən 1 saylı məntəqədə 
1343 seçici səs verəcək. Bu 
seçki məntəqəsinin sədri Ayişə 
Alqayeva referenduma hazır-
lığın vəziyyətindən, Nizami 
adına orta məktəbdə fəaliyyət 
göstərən 2 saylı məntəqənin sədri 
Gülnarə Kantayeva 1224 nəfəri 

əhatə edən seçici siyahılarının 
dəqiqləşdirilməsi üçün komissiya 
üzvlərinin bütün evlərə müraciət 
etməsindən, Zərifə Əliyeva adına 
məktəbdə fəaliyyət göstərən 5 
saylı məntəqənin sədri (orada 
1276 nəfər səs verəcək) Yeganə 
Zamanova isə dövlət əhəmiyyətli 
siyasi tədbirin hazırlıq prosesinə 
məsul olan şəxslərin Vətən 
təəssübkeşliyindən danışdı. Kons-

titusiyamıza dəyişiklik və əlavələr 
edilməsi üçün keçirilən referen-
dumda iştirak etməkdən məmnun 
olduğunu bildirən Nəcməddin 
Abdullayev  kimi, onun yaşıdı 
Nübar Drıqova da ilk dəfə səs 
verməyin  gənc vətəndaşların ha-
mısı üçün məsuliyyətli olduğunu 
söylədi.

Dairə seçki komissiyası-
nın sədri onu da qeyd etdi ki, 
sentyabrın 14-dək 384 nəfər 
müşahidəçi qeydə alınıb. 
Onların 120 nəfəri təşəbbüs 
qrupları tərəfindən irəli 
sürülmüş müşahidəçilər, 264 
nəfəri isə müstəqil şəkildə , öz 
təşəbbüsü ilə müşahidəçilik 
etmək istəyən vətəndaşlardır. 
Bir sözlə, Balakəndə re-
ferenduma hazırlıq işləri 
böyük məsuliyyətlə həyata 
keçirilir. Ötən seçkilərdə 
və referendumlarda topla-
nılmış təcrübəyə əsaslanan 
balakənlilər bu mühüm siyasi 
prosesin də dövlətimizə və 
xalqımıza üzağlığı gətirən 
səviyyədə başa çatacağına tam 
əmindirlər. 

Ilqar HƏSƏNOV,  
"Xalq qəzeti"nin  

bölgə müxbiri

 � 17 saylı Yasamal III seçki dairəsində referendumun yüksək 
səviyyədə keçirilməsi üçün qarşıya qoyulan vəzifələrin layiqincə yerinə 
yetirilməsi  qanunvericiliyin bütün tələbləri səviyyəsində  həyata keçirilir. 
Dairə seçki komissiyasının sədri Qədir Kərimovla söhbətimiz də bu 
barədə oldu. Həmsöhbətim bildirdi ki, hazırda referenduma ciddi hazırlıq 
işləri gedir. Ümumxalq səsverməsi ilə əlaqədar səsvermə bülletenlərinin 
paylanılmasına başlanılıb. Seçki Məcəlləsinə görə, seçkiyə və ya 
referenduma ən azı 3 gün qalmış səsvermə bülletenleri məntəqə seçki 
komissiyalarına veriləcək.

Bakı şəhərinin baş planının icrasına  
uyğun olaraq son  illər Yasamal rayonu-
nun "Sovetski" adlanan ərazisində böyük 
söküntü  işlərinə start verildiyindən, bu 
ərazidən köçürülmə işlərinə başlanılmış-
dır. Artıq 26 hektar ərazidə köçürülmə 
işləri tamamilə başa çatdırılmışdır. 
Bu ərazidən 3 minə yaxın ailə başqa 
ünvana köçürülmüşdür. Bu da ərazidəki 
seçicilərin sayına öz təsirini göstərmişdir. 
Ona görə də ölkə üzrə vahid seçicilər siya-
hısının dəqiqləşdirilməsi zamanı  Yasamal 
rayonunda bu məsələyə xüsusi diqqət 
yetirilmiş, söküntü ilə əlaqədar ünvanlarını 
dəyişən sakinlərin adları seçici siyahıların-
dan çıxarılaraq, yaşadıqları ərazidə qeydiy-
yata alınmışdır. Bütün bunlara baxmayaraq, 
hələ də yaşayış yeri müəyyənləşdirilməmiş 
seçicilər var və onlar səsvermədən kənarda 
qalmayacaqlar. Belə seçicilər yaxınlıqdakı 
seçki məntəqələrinə  şəxsiyyətlərini təsdiq 
edən sənədi təqdim etməklə referendumda 
iştirak edəcəklər.

Q.Kərimov bildirdi ki, hazırda 
dairənin əhatəsində 28 seçki məntəqəsi 
fəaliyyət göstərir. Məntəqələr lazım olan 
avadanlıqla təmin olunub. Rabitə sistemi-
nin mükəmməl qurulması və bu sahənin 
daim  diqqət mərkəzində saxlanılması 
qarşıya çıxan problemlərin dərhal ara-
dan qaldırılmasında müsbət rol oynayır. 
Ümumxalq səsverməsində iştirak edəcək 
bütün seçicilərin siyahısı dəqiqləşdirilərək 

diqqəti daha çox cəlb edən yerlərdən asılıb. 
Bildirişlərin də paylanılması prosesi  də 
başa çatmaq üzrədir.

Söhbət əsnasında öyrəndik ki, ümum-
xalq səsverməsinin mütəşəkkil və insident-
siz başa çatmasında maarifləndirmə işininin 
böyük rolu var. Bununla əlaqədar keçirilən 
seminarlar, treninqlər və MSK tərəfindən 
hazırlanmış müxtəlif təlimatlar, kitabçalar 
məntəqə seçki komissiyası üzvlərinin, 
habelə seçicilərin köməyinə çatır. Bütün 
seçki məntəqələrində belə təlimatlar, 
həmçinin "Müşahidəçilərin hüquq və 
vəzifələri",  "Azərbaycan Respublikasının 
Konstitusiyasında dəyişikliklər edilməsi 
haqqında",  Azərbaycan Respublikasının 
Referendum Aktının layihəsinə uyğun 
olaraq, Azərbaycan Respublikası Konstitu-
siyasının ümumxalq səsverməsinə çıxarılan 
hissələrinin müqayisəli təqimatı kitabçaları, 
həmçinin referenduma çağırış plakatları 
seçicilər tərəfindən rəğbətlə qarşılanıb. 
Seçicilər səsverməyə, demək olar ki, hazır-
dırlar. Çünki Konstitusiyaya edilmiş əlavə 

və dəyişikliklərin  məğzi ilə artıq  tanışdır-
lar. Ona görə də səvermə günü hər hansı bir 
çətinliklə qarşılaşmayacaqlar. 

Bununla yanaşı, Yasamal rayonunda 
qanunvericiliklə müəyyənləşdirilmiş bütün 
ərazilərə təşviqat məqsədilə dəmir lövhələr 
quraşdırılmış və referenduma çağırış 
plakatları, həmçinin "Yeni Azərbaycan", 
"Vətəndaş Cəmiyyəti" və  "Bələdiyyə" 

təşviqat qruplarının təbliğat plakatları orada  
yerləşdirilib.

Təşviqat qruplarından söhbət 
düşmüşkən, DSK sədri bildirdi ki, bu 
vaxta qədər qeydiyyatdan keçmiş 300-
dən artıq  müşahidəçinin demək olar ki, 
əksəriyyəti  həmin təşviqat qruplarının 
təmsilçiləridir. Digərləri isə bitərəflərin və 
DSK-da təmsil olunan  səkkiz siyasi parti-
yanın nümayəndələridir. Müşahidəçilərin 
səsvermə prosesini sərbəst izləmələri 
üçün seçki məntəqələrində  əlverişli yerlər 
ayrılıb. Səsvermə zamanı şəffaflığın təmin 
olunması məqsədilə 10 seçki məntəqəsinə 
veb-kameraların quraşdırılmasının planlaş-
dırıldığını vurğulayan Q.Kərimov, refe-
rendumda barmaqların gözlə görünməyən 
mürəkkəblə işarələnməsi üsulundan da 
istifadə olunacağını bildirdi. Əvvəlki 
seçkilərdə ölkəmizə gəlmiş beynəlxalq 
müşahidəçilər bu üsullardan istifadəyə 
xüsusi maraq göstərib və şəffaflığın, obyek-
tivliyin təmin olunmasında bunları yüksək 
dəyərləndiriblər. Hətta bəzi beynəlxalq 

müşahidəçilər öz ölkələrində keçirilən 
seçkilərdə də bu üsullardan istifadə 
olunması barədə məsələ qaldıracaqlarını 
bildirmişdilər.

DSK sədri əhali arasında aparılan 
maarifləndirmə işindən söhbət açaraq 
bildirdi ki, bu il səsvermədə ilk dəfə iştirak 
edəcək seçicilərə bu siyasi kampaniya-
nın, ümumiyyətlə, səsvermədə iştirakın 

vacibliyi xüsusi vurğulanıb. Axı, Konsti-
tusiyaya təklif olunan yeni maddələrdən 
biri də gənclərə aiddir. Bu vaxta qədər 
səsvermədə iştirak edən gənclər  müəyyən 
yaş həddinə görə yalnız səs verə bilirdilər. 
Artıq təklif olunan yeni maddədə bu yaş 
məhdudiyyətinin aradan qaldırılması təklif 
olunur və bundan sonra səsvermədə iştirak 
edən gənclər həm seçmək, həm də seçilmək 
hüququ qazanacaqlar. İlk dəfə səs verəcək 
gənclər bundan çox məmnun olduqlarını 
bildirirlər. Bütün seçki məntəqələrinin 
daşınan qutu ilə təmin olunduğunu bildirən 
DSK sədri bu vaxta qədər evdə səsvermə 
ilə əlaqədar müraciətin daxil olmadığını 
bildirdi.

Yasamal rayonunda ümumxalq 
səsverməsinin (referendumun) yüksək 
səviyyədə keçirilməsi üçün bütün imkanlar-
dan  səmərəli istifadə olunur. Referendum 
günü də bunun şahidi olacağıq.

Əliqismət BƏDƏLOV, 
 "Xalq qəzeti"

Yasamal rayonunda  
referenduma hazırlıq başa çatır

Gənclər Fondu 9-cu 
qrant müsabiqəsinə yekun vurub

 � Sentyabrın 15-də Azərbaycan Respublikasının 
Prezidenti yanında Gənclər Fondunun Müşahidə 
Şurasının növbəti iclası keçirilib.
Fonddan AZƏRTAC-a 

bildiriblər ki, toplantı-
nın gündəliyinə 9-cu qrant 
müsabiqəsinin yekunları, qurumun 
müsabiqələrində iştirak etmək 
üçün elektron ərizə formalarında 
dəyişikliklərin olunması və s. 
məsələlər daxil edilib.

Müşahidə Şurasının sədri, 
Prezident Administrasiyasının 
ictimai-siyasi məsələlər şöbəsi mü-
dirinin müavini Tahir Süleymanov 
9-cu müsabiqə barədə məlumat 
verərək bildirib ki, 2016-cı il 
iyulun 25-dən avqustun 25-dək 
gənclər təşkilatlarından Fonda “A” 
(yerli layihələr) kateqoriyası üzrə 
159, “B” (beynəlxalq layihələr) 
kateqoriyası üzrə 10 layihə təklifi 
daxil olub. Qəbul olunan layihələr 
Fondun aparatının əməkdaşları 
tərəfindən sistemləşdirilib, hər biri 

haqqında annotasiya hazırlanıb, 
qeyri-hökumət təşkilatlarının 
əvvəlki müsabiqələrdəki layihələri 
üzrə hesabatlılıq vəziyyəti 
nəzərdən keçirilib.

Müşahidə Şurasının üzvləri 
əvvəlki müsabiqələr çərçivəsində 
maliyyələşdirilmiş layihələrin 
hesabatlarını indiyədək təqdim 
etməyən resipiyentlərin 
müraciətlərinə baxılmaması 
barədə razılığa gəliblər. Digər 
təkliflər qiymətləndirilərkən, ilk 
növbədə, ictimai əhəmiyyət kəsb 
edən, gənclərin fiziki, intellektual 
və mənəvi inkişafına xidmət edən, 
real icra planı və büdcəsi olan, 
habelə Gəncə şəhərinin “2016-
cı il Avropa gənclər paytaxtı” 
seçilməsi ilə əlaqədar hazırlan-
mış layihələrə üstünlük verilib. 
Aparılan müzakirələr nəticəsində 

“A” kateqoriyası üzrə 110, “B” 
kateqoriyası üzrə 5 layihənin 
dəstəklənməsi məqsədəuyğun 
sayılıb. Barələrində müsbət qərar 
qəbul olunmuş 115 layihənin 
maliyyələşdirilməsi üçün Fond 
tərəfindən 1 milyon 52 min 
manat vəsaitin ayrılması nəzərdə 
tutulub (həmin layihələrin siya-
hısı 2016-cı il sentyabrın 17-də 
Fondun rəsmi internet səhifəsində 
yerləşdiriləcək).

İclasda qeyd edilib ki, bu ilin 
əvvəllərindən etibarən keçirilən 
müsabiqələrin mövzuları sırasına 
Gəncənin “2016-cı il Avropa 
Gənclər Paytaxtı” seçilməsi ilə 
bağlı təşəbbüslər daxil edilib. 
Səkkizinci qrant müsabiqəsində 
gənclər təşkilatlarının Gəncədə 
keçirilməsi planlaşdırılan 28 yerli 
və 6 beynəlxalq, fiziki şəxslərin 
isə 59 layihəsinə dəstək verilib. 
Həmin layihələrin icrası üçün 
595 min 400 manat vəsait ayrılıb. 
Hazırkı müsabiqənin yekunlarına 

görə isə Gəncədə reallaşdırılma-
sı nəzərdə tutulan 5 yerli və 3 
beynəlxalq layihə dəstəklənib.

Gündəlikdə duran digər 
məsələ - qrant müsabiqələrində 
iştirak etmək üçün elekt-
ron ərizə formalarında 
dəyişikliklər edilməsi barədə 
məlumat verən Fondun apa-
rat rəhbəri Faiq Qürbətov 
layihələrin tərtibatının daha da 
təkmilləşdirilməsinə, bir sıra 
sualların konkretləşdirilməsinə 
ehtiyac olduğunu diqqətə çatdırıb. 
Müşahidə Şurası üzvlərinin 
müzakirələrindən sonra, işçi qrupu 
tərəfindən ərizə formalarına təklif 
edilən dəyişikliklər təsdiqlənib.

İclasın gündəliyindəki 

məsələlər ətrafında aparılan 
müzakirələrdə Gənclər Fondunun 
icraçı direktoru Fərhad Hacıyev, 
Müşahidə Şurasının üzvləri - 
gənclər və idman nazirinin müa-
vini İntiqam Babayev, mədəniyyət 
və turizm nazirinin müavini 
Nazim Səmədov, “Gənclərin 
İntellektual İnkişafına Yardım” 
İctimai Birliyinin idarə heyətinin 
sədri Seymur Orucov, Azərbaycan 
Tələbə Gənclər Təşkilatları 
İttifaqının sədri Şahin İsmayılov, 
“Bizim Nəsil” Gənclərin Regional 
İnkişaf Assosiasiyasının sədri 
Nurəddin Mehdiyev, Gənclər 
Təşkilatları Milli Şurasının 
təmsilçisi Şahin Seyidzadə və 
başqaları iştirak ediblər.




